
BANKLARDA MOLIYAVIY MEXANIZM VA 
UNING KORPORATIV BOSHQARUVDAGI 
AHAMIYATI

Temirov Abdulaziz Alimjanovich
TDIU “Innovatsion menejment” kafedrasi
i.f.n., dotsent, 
e-mail: abdulaziz38@mail.ru

Annotatsiya. Maqolada muallif tomonidan tijorat banklarining moliyaviy mexanizmi va uning korporativ boshqaruvdagi 
ahamiyati yoritilgan, uning tarkibiy qismlari to‘g‘risida ma’lumotlar keltirilgan hamda bank moliyasining amal qilish 
tamoyillari bayon etilgan. Shuningdek, bank moliyaviy boshqaruv tizimi faoliyatini takomillashtirish bo‘yicha takliflar ishlab 
chiqilgan.

Kalit so‘zlar: tijorat banklari, korporativ boshqaruv, moliyaviy mexanizm, bank moliyasi, moliyaviy qarorlar qabul qilish, 
moliyaviy usullar.
Abstract. In this article, the author highlights the financial mechanism of commercial banks and its importance in corporate 
governance, provides information on its key components, and outlines the principles of banking finance functioning. In 
addition, proposals are developed to improve the effectiveness of the bank’s financial management system.

Keywords: commercial banks, corporate governance, financial mechanism, banking finance, financial decision-making, 
financial methods.
Аннотация. В статье рассматривается финансовый механизм коммерческих банков и его значение для 
корпоративного управления, приводится информация о его компонентах и ​​описываются принципы банковского 
финансирования. Также разработаны предложения по совершенствованию функционирования системы 
финансового управления банка.

Ключевые слова: коммерческие банки, корпоративное управление, финансовый механизм, банковское 
финансирование, принятие финансовых решений, финансовые методы.

K I R I S H
Moliyaviy mexanizm keng ma’noda jamiyatning iqtisodiy va ijtimoiy rivojlanishi uchun qulay shart-

sharoitlar yaratish maqsadida jamiyat tomonidan qo‘llaniladigan moliyaviy munosabatlarni tashkil etish 
shakllari, moliyaviy resurslarni shakllantirish va ulardan foydalanish usullari majmui hisoblanadi. Korxonalar, 
jumladan banklar miqyosida esa moliyaviy mexanizm ularning mavjud moliyaviy resurslaridan foydalanishni 
rejalashtirish, rag‘batlantirish va tashkil etishni o‘zida ifodalovchi moliyaviy vositalar harakati tizimidir.

Tijorat banklari faoliyatini boshqarish kelgusida daromad olish maqsadida moliyaviy resurslarni 
iqtisodiyotning turli sohalariga joylashtirishga qaratilgan. Bunda bank kapitalizatsiya darajasini oshirish, faoliyat 
ko‘lamini kengaytirish kabi boshqa maqsadlarni ham daromadlarning xarajatlardan ortib ketmasligi sharoitida 
amalga oshirishi mumkin. Tijorat banklarining o‘z oldiga qo‘ygan maqsadlaridan qat’i nazar, ularning faoliyati 
doimo risk bilan bog‘liq bo‘ladi. Demak, tijorat banklari moliyasining mohiyatini to‘liq tushunish uchun uning 
moliyaviy mexanizmini o‘rganish zarur. Shu sababli, korporativ boshqaruv o‘z faoliyati jarayonida moliyaviy 
mexanizm orqali tijorat banklarining moliyaviy resurslarini boshqarish tizimiga ta’sir ko‘rsatadi.

M A V Z U G A  O I D  A D A B I Y O T L A R  S H A R H I
Moliyaviy mexanizm va uning tarkibiy elementlarini tahlil qilish jarayonida turli olimlar tomonidan 

moliyaviy usullarning mohiyatiga nisbatan xilma-xil ilmiy yondashuvlar shakllanganini kuzatish mumkin. Ilmiy 
adabiyotlarni o‘rganish shuni ko‘rsatdiki, korxonalar bo‘yicha moliyaviy mexanizmning mohiyati va tarkibiy 
qismlari juda yaxshi o‘rganilgan bo‘lsa-da, bank sohasida mazkur masalalar to‘liq ko‘rib chiqilmagan. G‘arb 



M U H A N D I S L I K  VA  I Q T I S O D I Y O T

753

2025-yil, noyabr.  № 11-son

iqtisodchilari tomonidan “bank moliyasi” atamasi “pul mablag‘larini investitsiya qilish operatsiyalari va kapital 
bozoriga moliyalashtirish mablag‘larini jalb qilish bilan bog‘liq moliyaviy investitsiyalar” tarzida talqin qilinadi [4].

I.A. Blank fikricha, moliyaviy mexanizm — “korxonaning moliyaviy faoliyati sohasidagi boshqaruv qarorlarini 
ishlab chiqish va amalga oshirish jarayoniga ta’sir etishning asosiy elementlari to‘plami”dir [3]. I.T. Balabanov 
moliyaviy mexanizmni “moliyaviy resurslardan foydalanishni tashkil etish, rejalashtirish va rag‘batlantirishda 
ifodalangan moliyaviy vositalarning ishlash tizimi” sifatida taqdim etadi hamda uning tarkibini moliyaviy usullar, 
moliyaviy vositalar, huquqiy yordam, tartibga solish va axborot ta’minoti kabi elementlar tashkil etishini qayd 
etadi [2].

Iqtisodchi olim A.G. Gryaznova esa moliyaviy mexanizmning mohiyatini “moliyaviy munosabatlarni 
tashkil etish turlari va shakllari, moliyaviy resurslarni shakllantirishda, maqsadli mablag‘larni shakllantirish va 
ulardan foydalanishda qo‘llaniladigan hisoblash shartlari hamda usullari to‘plami bilan ifodalangan iqtisodiy 
mexanizmning ajralmas qismi” sifatida izohlaydi [4].

Tadqiqotlar natijasida olingan xulosalarga ko‘ra, tijorat banklarining moliyasi milliy iqtisodiyotda pul oqimi 
jarayoniga vositachilik qiluvchi xizmatlar ko‘rsatish asosida daromadlar va jamg‘armalarni shakllantirish 
hamda ulardan foydalanish bilan bog‘liq bo‘lgan pulni qayta taqsimlash munosabatlari yig‘indisi hisoblanadi. 
Banklarning moliyaviy mexanizmi esa bank faoliyatining ayrim jihatlari bo‘yicha boshqaruv qarorlarini ishlab 
chiqish va qabul qilishni ta’minlaydigan, shuningdek ushbu qarorlar natijalari uchun javobgar bo‘lgan bankning 
ichki tarkibiy bo‘linmalari va xizmatlarining o‘zaro bog‘liq tizimidir.

T A D Q I Q O T  M E T O D O L O G I YA S I
Tijorat banklarida moliyaviy mexanizm va uning tarkibiy qismlari bilan bog‘liq ilmiy tadqiqotlarni o‘rganish, 

ta’rif va tushunchalarning shakllanishini qiyosiy solishtirish, ma’lumotlarni o‘rganish hamda iqtisodiy jihatdan 
taqqoslash va tahlil qilish jarayonida mantiqiy fikrlash, ilmiy abstraksiyalash, ma’lumotlarni guruhlash, analiz va 
sintez usullaridan keng foydalanildi.

Tahlil va natijalar
Tijorat banklari har qanday tijorat tashkilotiga xos bo‘lgan operatsiyalarni amalga oshiradilar. Shuningdek, 

pul muomalasiga bog‘liq xizmatlar ko‘rsatish, moliya bozorida operatsiyalarni bajarish bilan bog‘liq jarayonlar, 
xususan hisob-kitob va kassa, depozit, kredit, buxgalteriya hisobi, emissiya va boshqa operatsiyalarni 
amalga oshiradi. Natijada tijorat banklari operatsiyalarini bajarish jarayonida pul munosabatlari yuzaga keladi. 
Bundan tashqari, banklar mamlakat budjet tizimi ijro etuvchi organlarining hamda budjetdan mablag‘ oladigan 
tashkilotlarning hisob-kitob (joriy) hisobvaraqlarini ochadilar va ularga xizmat ko‘rsatadilar. Ushbu moliyaviy 
operatsiyalar tijorat banki tomonidan mijozlar bilan tuzilgan shartnoma shartlari hamda hisob-kitob va kassa 
xizmatlari tariflari asosida, pul to‘lanadigan yoki bepul shaklda amalga oshirilishi mumkin.

O‘rganishlar asosida shuni ta’kidlash mumkinki, tijorat banklarining faoliyati ikki tomonlama xususiyat bilan 
tavsiflanadi:

— birinchidan, u foyda olishga qaratilgan bo‘lib, tijorat banklari tijorat muassasasi hisoblanadi. Shu bilan 
birga, tijorat banklari mijozlarga pullik kredit, hisob-kitob va kassa xizmatlari, konsalting xizmatlari ko‘rsatadi, 
shuningdek mijozlarning qimmatli qog‘ozlar portfellarini boshqaradi;

— ikkinchidan, tijorat banklarining faoliyati makroiqtisodiy ahamiyatga ega, chunki u iqtisodiyotdagi naqd 
va naqd bo‘lmagan pul aylanishiga xizmat qiladi. Bu esa, o‘z navbatida, davlatning makroiqtisodiy barqarorligini 
hamda xo‘jalik yurituvchi subyektlarning barqaror faoliyat yuritishini ta’minlashga xizmat qiladi.

Tijorat banklarining moliyaviy faoliyati o‘z mohiyatiga ko‘ra bir qator tamoyillar tizimiga asoslanadi. Avvalo, 
bank o‘z mablag‘larini mustaqil tarzda boshqarish huquqiga ega bo‘lib, bu huquq amaldagi qonunchilik 
me’yorlari bilan cheklanadi. Shuningdek, bank faoliyatining markazida foyda olish maqsadi yotadi, bu esa 
mavjud imkoniyatlar ichida eng yuqori rentabellikni ta’minlaydigan operatsiyalarni tanlashni talab etadi. Bundan 
tashqari, risklarni minimallashtirish tamoyili bank faoliyatining ajralmas qismi sifatida namoyon bo‘ladi, ya’ni 
teng sharoitlarda xavfi eng past bo‘lgan operatsiyalar ustuvor hisoblanadi. Tijorat banklari qisqa muddatli 
natijalardan ko‘ra uzoq muddatli barqarorlik va samaradorlikka asoslangan faoliyat yuritishga intiladi. Nihoyat, 
barcha moliyaviy amaliyotlar davlat tomonidan belgilangan iqtisodiy standartlar, qonuniy me’yorlar hamda 
nazorat talablariga muvofiq amalga oshiriladi.

Tijorat banklarining moliyaviy mexanizmi bir-biri bilan bevosita aloqador bo‘lgan bir qator elementlarni o‘z 
ichiga oladi [3]:

1.	 Moliyaviy usullar. Moliyaviy munosabatlar orqali iqtisodiy jarayonga ta’sir ko‘rsatish usullari bo‘lib, ular 
moliyaviy munosabatlarni hisobga olish, tahlil qilish, rejalashtirish va prognozlash sohalarini tartibga soladi, 
shuningdek nazoratni amalga oshirishga xizmat qiladi.

2.	 Moliyaviy vosita (richag)lar. Moliyaviy aktivlarning ko‘payishi yoki kamayishiga bevosita ta’sir 
ko‘rsatuvchi vositalardir.

3.	 Huquqiy-me’yoriy asoslar. Bank faoliyatining qonuniy amalga oshirilishini ta’minlash uchun moliyaviy 
munosabatlar va moliyaviy boshqaruvni tartibga soluvchi amaldagi qonunchilik bazasi, shuningdek tijorat 
banklarining ichki normalari, qoidalari va ko‘rsatmalari majmuini anglatadi.

4.	 Axborot ta’minoti. Samarali boshqaruv va bank faoliyatini amalga oshirishga xizmat qiladigan axborot 
ko‘rsatkichlarini maqsadli tanlash tizimini o‘z ichiga oladi. Bank qanchalik yirik bo‘lsa, axborot bazasi shunchalik 
keng, mazmunli va amaliy jihatdan foydali bo‘lishi zarur.

O‘z navbatida, yuqoridagi holatlar tijorat banklari moliyasining quyidagi xususiyatlarini belgilaydi:
1.	 Tijorat banklari tomonidan moliyaviy resurslarni shakllantirish va ulardan foydalanish bo‘yicha amalga 

oshiriladigan operatsiyalar davlat tomonidan yuqori darajada tartibga solinadi.
2.	 Tijorat banklari moliyaviy resurslarni makro va mikroiqtisodiy darajada qayta taqsimlash jarayoniga 

vositachilik qilgani sababli resurslarning qayta taqsimlash xususiyati yuzaga keladi. Demak, tijorat banklarida 
davlat va xo‘jalik yurituvchi subyektlarning moliyaviy resurslari, shuningdek aholining mablag‘lari qayta 
taqsimlanishi jarayonida pul daromadlari, jamg‘armalar va tushumlar shakllanadi. Bundan tashqari, tijorat 
banklarining moliyaviy resurslari moliya bozoridagi operatsiyalarni amalga oshirish uchun faol ravishda 
foydalaniladi.

3.	 Tijorat banklarida yuridik shaxslarning, davlat organlarining pul mablag‘lari hamda fuqarolarning 
jamg‘armalari saqlanadi. Shu sababli tijorat banklarining barqaror faoliyat yuritishi mamlakat moliya-kredit 
tizimi barqarorligini ta’minlashda muhim omil hisoblanadi.

Tijorat banklarining moliyaviy faoliyati quyidagi tamoyillarga asoslanadi:
— amaldagi qonun hujjatlariga muvofiq o‘z pul mablag‘larini erkin tasarruf etish;
— foyda olishga intilish, ya’ni teng sharoitlarda maksimal rentabellikni ta’minlaydigan operatsiyalarni 

amalga oshirish;
— riskdan qochish, ya’ni teng sharoitlarda minimal riskli operatsiyalarni afzal ko‘rish;
— qisqa muddatli natijalardan ko‘ra uzoq muddatli, istiqbolli, barqaror va samarali faoliyatga ustunlik 

berish;
— tijorat banklarining faoliyati, likvidligi hamda moliyaviy barqarorligini tartibga soluvchi davlat tomonidan 

belgilangan qonunchilik me’yorlari, iqtisodiy standartlar va boshqa qoidalarga qat’iy rioya qilish.
Shunday qilib, tijorat banklari moliyasini tashkil etishning o‘ziga xos xususiyatlari, bir tomondan, ularning 

bozor munosabatlari sharoitida faoliyat yuritishi, boshqa tomondan esa pul bozorida moliyaviy vositachi sifatida 
xizmat ko‘rsatishi bilan belgilanadi [6].

Yuqorida keltirilgan yondashuvlarni o‘zaro uyg‘unlashtirish natijasida moliyaviy faoliyatni tahlil va baholash 
usullarini moliyaviy munosabatlarga ta’sir ko‘rsatuvchi mexanizmlar tizimiga integratsiya qilish imkoniyati 
vujudga keladi. Bu esa, o‘z navbatida, tadqiqot doirasida bank moliyaviy mexanizmining asosiy tarkibiy 
elementlarini aniqlash hamda ularni tizimli shaklda shakllantirish uchun asos yaratadi.

Quyidagi 1-jadvalda esa tijorat banklarida yuzaga keladigan pul munosabatlarini ifodalash mumkin.

1-jadval. Tijorat banklarida yuzaga keladigan pul munosabatlari*
№ Pul munosabatlari Qisqacha mazmuni

1 Tijorat tashkilotlariga xos bo‘lgan 
munosabatlar

-kredit tashkilotlarining moliyaviy resurslarini shakllantirish uchun asos 
bo‘lgan bank xizmatlari iste’molchilari bilan munosabatlar; 
-mamlakat budjetiga soliqlar va boshqa majburiy to‘lovlarni to‘lash 
bilan bog‘liq munosabatlar; 
-tijorat banklarining ichki munosabatlari, shuningdek tijorat 
banklarining moliyaviy resurslardan foydalanish jarayonida vositachilik 
qiluvchi boshqa xo‘jalik yurituvchi subektlar bilan munosabatlari;

2
Tijorat banklarining pul muomalasi 
sohasidagi faoliyatining o‘ziga xos 
xususiyatlari bilan bog‘liq munosabatlar

-tijorat banklari mijozlar nomidan mamlakat budjetiga soliqlar va 
boshqa majburiy to‘lovlarni o‘tkazish; 
-budjetning kassa ijrosini amalga oshirish;
-davlat qimmatli qog‘ozlarini, davlat hokimiyati organlari va mahalliy 
hokimiyat organlari tomonidan chiqarilgan qimmatli qog‘ozlarni 
joylashtirishda dilerlar sifatida harakat qilish

* Ma’lumotlar asosida muallif ishlanmasi

Moliyaviy mexanizmning asosiy elementlaridan biri sifatida tahlil qilish, rejalashtirish, prognozlash, tartibga 
solish, xodimlarni rag‘batlantirish tizimi va boshqa jarayonlarni o‘z ichiga olgan moliyaviy boshqaruv usullari 
e’tirof etiladi. Biroq ushbu element bank amaliyotida ayrim o‘ziga xos farqlarga ega. Moliyaviy mexanizmning 
mazkur elementi banklar uchun ichki element sifatida qaralganligi sababli, bank faoliyatida “sug‘urta” va “ichki 

sug‘urta” tushunchalari orqali izohlanadi. Ya’ni, bank tomonidan amalga oshirilgan operatsiyalar bo‘yicha 
yuzaga kelishi mumkin bo‘lgan yo‘qotishlar uchun zaxiralar shakllantirish, mijozlarga kredit ajratishda garov 
ta’minotini talab qilish va boshqa choralar ushbu element tarkibiga kiradi [6].

Tijorat banki ko‘plab bank va nobank operatsiyalari hamda xizmatlarni amalga oshiradi. Ushbu operatsiyalar 
bo‘yicha belgilangan narxlar bankning moliyaviy natijalariga sezilarli ta’sir ko‘rsatadi. Mazkur operatsiyalar 
bankning o‘ziga xos moliyaviy mahsuloti hisoblanganligi sababli, bahoni (stavkalarni) shakllantirish bankning 
moliyaviy boshqaruvida nisbatan o‘ziga xos yondashuvga ega. Mijozlar qamrovini kengaytirish maqsadida 
banklar filiallar, bo‘limlar va mini-banklarni faol ravishda tashkil etmoqda. Natijada bankning bosh ofisi bilan 
mustaqil tarkibiy bo‘linmalari o‘rtasida pul o‘tkazmalari orqali moliyaviy munosabatlar tizimi shakllanadi. 
Bankning muayyan tarkibiy bo‘linmasi faoliyatining o‘ziga xos xususiyatlari hamda ushbu bo‘linma faoliyat 
yuritayotgan tashqi bozor sharoitini hisobga olgan holda operatsiyalar bo‘yicha individual stavkalar belgilanadi. 
Quyidagi 1-rasmda esa tijorat banklarining moliyaviy mexanizmi asosiy elementlari keltirilgan.

1-rasm. Bank moliyaviy mexanizmining asosiy elementlari*
* Ma’lumotlar asosida muallif ishlanmasi

Banklarda jamg‘armalarni tashkil etish korxonalar uchun xos bo‘lgan tegishli moliyaviy usullardan deyarli 
farq qilmaydi, biroq mablag‘larni shakllantirish ko‘lami (zaxira, maxsus, jamg‘arma, rivojlanish va boshqalar) 
korxonalarga nisbatan hajm jihatdan bir necha baravar kattaroqdir. Shunga o‘xshash xulosani investitsiyalash 
(maqsadli investitsiyalar, loyihani moliyalashtirish) kabi moliyaviy usullar bo‘yicha ham keltirish mumkin, 
chunki banklar katta miqdordagi moliyaviy resurslarni to‘plab, ularni uzoq muddatli investitsiya loyihalariga 
joylashtirishi mumkin. Moliyaviy usullar tizimi, shuningdek, bankning moliyaviy faoliyati sohasida boshqaruv 
qarorlarini qabul qilish uchun asos bo‘ladigan bank faoliyatini tahlil qilish va baholash usullari (balans tahlili, 
iqtisodiy-matematik usullar, ekspert baholari, qiymatni diskontlash va boshqalar) bilan to‘ldiriladi.

Boshqaruvning moliyaviy vositalari tarkibiga moliyaviy faoliyat sohasida boshqaruv qarorlarini qabul qilish 
va amalga oshirish jarayoniga ta’sir ko‘rsatishning asosiy shakllari kiradi. Moliyaviy vositalar tushunchasi bank 
faoliyatida ma’lum darajada o‘ziga xos ko‘rinishga ega bo‘lib, quyidagilar orqali namoyon bo‘ladi: daromad, 
foyda, chegirma, dividend, valyuta kurslari kotirovkasi, ijara haqi, ustav kapitaliga mablag‘ kiritish va boshqalar. 
Narx (baho) kategoriyasi o‘rniga esa bank faoliyati uchun xos bo‘lgan foiz stavkalari, tariflar hamda bank 
operatsiyalari bo‘yicha komissiyalar qo‘llaniladi. Shuningdek, moliyaviy vositalar tarkibini bank mahsulotlari va 
xizmatlarini taqdim etish shartlari, sug‘urta depoziti, majburiyatlarni to‘lash uchun imtiyozli davr, chegirmalar 
hamda bonuslar kabi elementlar bilan kengaytirish mumkin.

Bank amaliyotida qo‘llaniladigan moliyaviy vositalardan biri sifatida bir vaqtning o‘zida yakuniy moliyaviy 
natijaga ham, shuningdek bank risklarini boshqarishga ham ta’sir ko‘rsatadigan mexanizm — kreditlar bo‘yicha 
mumkin bo‘lgan yo‘qotishlar uchun zaxiralarni shakllantirish hisoblanadi. Bir tomondan, zaxiralarning oshishi 
bankning daromad keltiruvchi operatsiyalari (kreditlar, qimmatli qog‘ozlar, lizing, faktoring va boshqalar) 
bo‘yicha ehtimoliy yo‘qotishlarni qoplash uchun yetarli resurslarni shakllantirishga imkon bersa, ikkinchi 

tomondan, ushbu zaxiralar bankning taqsimlanmagan foydasi hisobidan yaratilgani sababli, ularning ko‘payishi 
bank foydasining kamayishiga olib kelishi mumkin.

X U L O S A  V A  T A K L I F L A R
Har qanday moliyaviy boshqaruv tizimining faoliyati amaldagi huquqiy va me’yoriy hujjatlar asosida tartibga 

solinadi. Fikrimizcha, bank moliyaviy mexanizmining huquqiy asoslarini ikki yo‘nalishda o‘rganish muhimdir:
1.	 barcha tijorat banklari uchun bir xil darajada majburiy bo‘lgan tashqi huquqiy ta’minot;
2.	 banklarning tegishli bo‘limlari tomonidan shakllantiriladigan hamda muntazam takomillashtirib 

boriladigan ichki me’yoriy ta’minot.
Shuningdek, bank moliyaviy mexanizmi faoliyatining huquqiy asoslari xalqaro moliya-kredit tashkilotlari 

hamda banklar uyushmalarining qonunchilik va me’yoriy-huquqiy bazasini tartibga soluvchi hujjatlar asosida ham 
yuritiladi va bu bankning xalqaro faoliyatini belgilab beradi. Tartibga soluvchi hujjatlarga banklar assotsiatsiyalari 
tomonidan qabul qilingan qarorlar va tavsiyalar, shuningdek xalqaro moliyaviy tashkilotlar tomonidan ishlab 
chiqilgan hujjatlar kiradi. Ularga rioya etish mahalliy tijorat banklariga xalqaro standartlarga moslashish imkonini 
beradi. Bunday hujjatlar qatoriga banklar faoliyatini tartibga solish bo‘yicha Bazel qo‘mitasining qoidalari va 
tavsiyalari, xalqaro konvensiyalar, xalqaro shartnomalar va boshqa normativ manbalar kiradi. Tijorat bankining 
moliya bozoridagi faoliyati esa tegishli bank litsenziyalari, qimmatli qog‘ozlar bozori ishtirokchisi litsenziyalari, 
to‘lov kartalarini chiqarish uchun ruxsatnomalar va boshqa hujjatlar asosida tartibga solinadi.

Shu bilan birga, tijorat banklarida moliyaviy mexanizm samaradorligini oshirish maqsadida ichki nazorat, 
risk-menejment va komplayens tizimlarini yanada kuchaytirish zarur. Xususan, bank operatsiyalari bo‘yicha 
risklarni erta aniqlash va monitoring qilish, kredit portfeli sifatini doimiy baholab borish, zaxiralarni shakllantirish 
jarayonida shaffoflikni ta’minlash hamda korporativ boshqaruv organlari tomonidan moliyaviy qarorlarning 
asoslanganligini muntazam nazorat qilish bankning moliyaviy barqarorligini mustahkamlashga xizmat qiladi. 
Natijada bank faoliyatining xalqaro talablarga mosligi oshib, investorlar va omonatchilar ishonchini kuchaytirish 
imkoniyati yuzaga keladi.

